
Txapelketa
baieztatzeko
zazpi buru

Jokin Garmendiaren
etxean probatu dute
Baliarraingo harri baldarra
eta txapelketa egiteko
modukoa dela 
baieztatu dute // 7

Haragi,
Tolosako
Txuleta Festak
badu
oinordekoa

Haragiaren eta
Txingarraren Nazioarteko
I. Topaketa Tolosan
ospatuko da apirilaren
27tik 29ra bitarte; hamabi
parrilla aditu izango dira // 4

«Konturatu gabe, Zentinela
denak Tolosa ingurukoak dira»
IKER LAUROBA ETA IÑIGO ASENSIO 
MUSIKARIAK

Iker Lauroba zuzenean ariko da Alegiako Elizpe zinema aretoan, ostiralean, Iker
Lauroba eta Zentinelak proiektuarekin. Eskualdeko musikariek bat egiten dute
proiektu berrian: Etxebeste, Longaron, Zubillaga, Berasaluze eta Asensio  // 3

IM
AN

OL
 GA

RC
IA

 LA
ND

A

Euskara ikasi
eta trebatzeko
oparia buzoian,
udalaren
eskutik

Ibarrako Udalak laugarren
urtez ordainduko die
‘Ataria’-ko urtebeteko
harpidetza euskara 
ikasten ari diren
herritarrei, 32 guztira  // 6

Boinas Elosegi,
buruak janzten
160 urteko
historia liburu
eta erakusketa
bihurtuta 
Paco Lizarralde eta Joseba
Urretabizkaiaren lana
dago atzean; ‘Nik ere maite
dut txapela’ erakusketa
Aranburun ikus daiteke // 5



I. Smartberriko
bigarren saria
eskuratu du
Jon Padilla
billabonatarrak 

'Haiti, bizimodua eta
euskara' bideoarengatik
499 euro eta plaka
oroigarria jaso ditu 
Jon Padillak

Jon Miranda Amasa-Villabona

Irrati eta Telebista Autonomiko-
en Federazioak eta Euskal Irrati
Telebistak antolatutako jardu-
naldiaren barruan eman dira ai-
patu sariak.
Ingurumen teknikaria da Jon

Padilla eta Errenteriako kontser-
batorioan piano eta musika ikas-
ketak burutu zituen. Orain, Haitin
dago, Eusko Jaurlaritzaren Eus-
kadiko Gazteak Lankidetza pro-
gramaren barruan. Han grabatu-
tako Haiti, bizimodua eta euskara
bideoagatik lortu du saria.

'Raketistak lehen eta
orain' erakusketa iritsi
da Ibarrara
IBARRA// Emakumezkoen kirola
orokorrean, eta zehazki, raketis-
ten historia berreskuratu asmoz
egindako Raketistak lehen eta
orainargazki erakusketa ikusi
ahal izango da apirilaren 27a bi-
tarte, Ibarran. Hilaren 20an, gai-
nera, izen bereko dokumentala
ikusi ahal izango da. Protagonis-
tetako bat ibartarra da, Izaskun
Ayestaran, hain justu. Eta beste bi
raketista ere eskualdekoak dira:
Elduaingo Rosa Soroa eta Astea-
suko Miren Uzkudun Tapia.

Gastronomiarekin
gozatzeko irteera
antolatu dute
BERROBI // Berrobiko Berrobi Bi-
zia ekimenaren barruan, Arti-
sautza Goxoa izeneko irteera an-
tolatu dute maiatzaren 24rako.
Errioxako Viguera herria eta Na-
farroako Lizarra bisitatzeko au-
kera izango dute. Autobusa
08:00etan aterako da Berrobitik,
Señora Julia urdaitegira bisita-
tu, Venecia jatetxean bazkaldu,
eta bingoa eta dantzaldia ere
izango dituzte. Arratsaldean Li-
zarra ezagutuko dute eta
21:00etan iritsiko dira Berrobira.

Udaleko lan poltsa
osatzeko aukera,
Leaburu-Txaraman
LEABURU-TXARAMA // Udalak he-
rri eta garbitzaile lanak egin ahal
izateko lan poltsa ireki du. Aur-
kezteko epea apirilaren 27an
amaituko da. Herri lanak egiteko
bete beharreko baldintzak herri-
koa izatea, B1 gidabaimena iza-
tea, erremintak maneiatzen jaki-
tea eta herriko lanak egiteko gai-
tasuna izatea dira. Garbitzaile
lanetarako herriko izatea, B1 gi-
dabaimena izatea eta garbiketan
esperientzia izatea eskatzen da.

PRESOAK KALERA ATERATZEKO DEIA
Kalera Kalera dinamikak manifestazioa deitu du larunbaterako Bilbon Bada Garaia! Presoak
kalera. Konponbidea, bakea, askatasuna lelopean. Tolosaldetik ere joateko deia egin dute
«konponbideak benetakoa izan behar» duela eta «indarrean dagoen espetxe politikarekin
amaitu» behar dela eskatuz. Larunbatean manifestazioa egingo dute Bilbon, 17:30ean, La Ca-
sillatik aterata, eta eskualdetik ere bertaratzeko deia egin dute. REBEKA CALVO

Epea zabalik, plaza berrirako
proposamenak jasotzeko

Jon Miranda Asteasu

Apirilaren 10ean egin zuen he-
rritarrekin lehen bilera Asteasu-
ko Udalak, plaza berriaren non-
dik norakoak azaltzeko. Udaleko
arkitektoak berrikuntzak egiteko
herritarrentzat lagungarri izan
daitezken ideia batzuk azaldu zi-
tuen bertan.
Orain, udalaren helburua da

herritarren ideiak jasotzea. Ho-
rretarako, galdeketa bat eran-
tzun beharko dute. Erantzunak

udaletxeko sarreran dagoen
kutxa batean sartu beharko
dira, edo
asteasukoplaza@gmail.com
helbidera bidali. Galdeketara-
ko orriak, herriko dendetan eta
tabernetan eskuratu daitezke.
Proposamenak aurkezteko az-
ken eguna apirilaren 25a izango
da.
Aurreko bileran egon ez ziren

herritarren parte hartzea erraz-
teko, beste bi bilera antolatu
ditu udalak aste honetarako:

gaur, arratsaldeko 14:45ean, Pe-
llo Errota ikastetxean izango da
lehena.
Eta bigarrena, gaur ere, arra-

tsaldeko 19:00etan, udaletxeko
ikus-entzunezko aretoan.
Herritarren proposamenak

aztertu ondoren, maiatzaren
2an proiektua aurkeztuko da. Bi
saio izango dira honakoan ere:
15:00etan, Pello Errota ikaste-
txean eta 19:00etan, udaletxe-
an.

Asteasun proposamenak biltzeko azken eguna apirilaren 25a
izango da; bihar beste bi informazio-bilera izango dira

Alokairua

Garaje marra.Garaje marra aloka-
tzen da Tolosako Larramendi auzoko
San Juan plazan, lehen solairuan. Ha-
rremanetarako: 679 26 34 49. 

Lan eskaintza

Etxeko lanak.Emakumezko bat
behar da etxeko lanak egiteko, Tolo-
san. Interesa dutenek deitu 688
888 207 telefonora.

IRAGARKI LABURRAK

Sacemgo zubian
oinezkoentzako
pasabidea
zabaltzekoa
esleituta
Jon Miranda Amasa-Villabona

Legarretako zubi narriatuaren
(SACEMeko zubia) birmoldake-
tak bere bidea jarraitzen du. Villa-
bonako Udalak iragarri du Gipuz-
koako Foru Aldundiko Errepide
Zuzendaritzarekin izandako el-
karrizketak bide onetik doazela,
eta Aldundiko organo betearazle-
ak pausu berri bat eman du
proiektuaren izapidetzean. Pasa-
bidea zabaltzeko proiektua idaz-
tearen kontratua Anta Ingenieria
Civil S.L. enpresari esleitu zaio.



Imanol Garcia Landa Alegia

Iker Laurobak iaz atera zuen
bere bigarren bakarkako diskoa,
Nire gotorlekutik izenekoa. Dis-
ko horretako abestiak zuzenean
jotzeko Iker Lauroba eta Zenti-
nelak proiektua osatu dute, eta
bertan Iñigo Asensio tolosarrak
teklatuak eta akordeoia jotzen
ditu. Alegiako Udaberriko Kul-
tur Egitarauaren barruan, ostiral
honetan, hilak 20, emango dute
kontzertua, 22:00etan. Sarrerei
buruzko informazioa kultur
etxean jaso daiteke.
Zer eskainiko duzue ostirale-
ko emanaldian?
Iker Lauroba: Orain arte nahi
baino gutxiagotan erabili dugun
formatu batean ariko gara. Lehe-
nengo diskoa kaleratu nuenetik,
banuen buruan formatu hone-
tan ariko nintzela. Diskoa atera
berritan, formatu akustikoan
ibili ginen, txeloa, pianoa, gitarra
akustikoa eta ahotsarekin, Iker
Lauroba eta Itsasargiak izenare-
kin. Diskoan bazeuden abesti ba-
tzuk elektrikoak, bateria eta gita-
rra elektrikoarekin, ordura arte
plazaratu ez genituenak. Eta Iñi-
gorekin hitz egiten, planteatu
genuen formatu honetan kon-
tzertu batzuk emateko proposa-
men hau, eta uste dut bosgarren
kontzertua izango dela Alegia-
koa. Beraz, zerbait berezia eskai-
niko dugu, orain arte gutxitan
aurkeztu izan dugun formatuan,
eta nik behintzat oso gustura
plazaratzen dudana. 
Beraz, zuk Iñigo, formatu be-
rria martxan jartzeko bide ho-
rretan  baduzu ardura. 
Iñigo Asensio:Nik pixka bat xa-
xatu dut Iker, bereziki ikusten
nuelako berak ere nahi zuela
beste formatu honetan aritzea.
Askotan konturatzen naiz talde
batzuetan liderrarentzat, kasu
honetan Iker, kantaria, konposi-
torea eta proiekturen ardatza
dena, ardura handia izaten dela
musikariak elkartzearena. Esan
bezala, nik pixka bat xaxatu
nuen, eta, konturatu gabe, Zenti-
nela guztiak Tolosa ingurukoak
dira.
Nortzuk dira musikariak?
I.L.: Leire Berasaluze ahotsean,
Mitxel Longaron baterian, Itsaso
Etxebeste baxuan, Ander Zubi-
llaga gitarra elektrikoan, eta Iñi-
go Asensio teklatuan eta akorde-
oian. 
Erraza izan da taldea batzea?
I.L.: Hori Iñigok esango dizu ho-
beto. 
I.A.: Erraza izan zen. Nik asko-
tan esaten diot Ikerri, badirela
musikari asko proposatuko ba-
genie berarekin banda osatu eta
jotzeko gustura egingo lukete-

nak. Segituan komentatu ge-
nuen Mitxeli esatea, eta Anderri,
eta Tolosaldean ari ginenez pen-
tsatu genuen Itsasori galdetzea,
eta animatu zenean, osatuta ge-
nuen taldea. Leire aurreko for-
matuan ere izan zen, zuzeneko-
ak akustikoan egiten genituene-
an. Eta lokalera joan ginenean
segituan hasi ziren abestiak soi-
nu oso ona izaten. 
I.L.: Esan behar da musikari
apartak izateaz gain, oso profe-
sionalak direla, eta erabaki ge-
nuenean gutxi gorabeherako se-
tlist bat, lehenengo entsegutik,
elkarrekin inoiz jo gabe egonik,
galdetu nion nire buruari nola
ote zen posible hain soinu ona
izatea abesti batek. Oraindik
daukat oroitzapen hori, eta
oraindik sentitzen dut alde ho-
rretatik barruko adrenalina hori.

Entsegua egiten dugun bakoi-
tzean sentitzen dut zein zortedu-
na naizen horrelako banda bate-
kin jotzeko aukera izateagatik. 
Kontzertuan ‘Nire gotorleku-
tik’diskoaren abestiak eman-
go dituzue.
I.L.: Beno, bi diskoetako abes-
tiak. Azkenean lehenengo disko-
ko abesti batzuk ere bazeuden
formatu honetarako oso egokiak
zirenak, eta erabaki genuen bi
diskoetatik hartu eta moldaga-
rrienak ziren kantuak joko geni-
tuela. Agian pare bat abesti joko
ditugu formatu akustikoan, pia-
noa, gitarra eta bi ahotsekin, bai-
na bestela bi diskoetako abestiak
joko ditugu, formatu horretara
moldatuta.
Alde handia dago bi diskoen
artean?
I.L.: Lehenengoa grabatzen den-

bora asko pasa genuen, eta Fredi
Pelaezen eskua asko nabaritzen
da diskoan. Azkenean bi urte
baino gehiago behar izan ge-
nuen grabatzeko. Ekoizpen han-
diko diskoa da, musikari askok
hartu zutelako parte eta abesti
bakoitzean soka sekzio bat eta
haize sekzio bat dago. Oso disko
handia da. Bigarrena xumeagoa
izan zen. Gehienbat etxean egin-
dako diskoa da, bateriak izan
ezik. Ildo beretik doan arren,
esan daiteke xumeagoa dela
ekoizpen aldetik, baina badu
bere xarma ere bai. 
I.A.: Nik akordeoia grabatu dut
bigarrengo diskoan, eta hasiera-
tik gertutik jarraitu dut diskoa.
Ikerrek erakusten zizkidan gau-
zak, eta, bestalde, sare sozialeta-
tik ikusten nuen lagun pila bat
igarotzen zirela etxe hartatik, as-
kotan entseguetarako lokala iza-
ten duguna, batez ere formatu
akustikoan. Nik uste dut Ikerrek
oso ondo deskribatu duela bi dis-
koen arteko ezberdintasuna. Le-
henengoan zein bigarren hone-
tan badaude niri izugarri gusta-
tzen zaizkidan abestiak. Diskoak
baditu momentuak kutixiak di-
renak, eta ahotsekin egindako
lan oso trebea. Ikerrek beti izan
du joera emakumezko ahotsekin
kantatzeko. Fariba, Sara Azurza,

Leire Letu daude... eta diskoan
beste ahots batzuk ere parte har-
tu dute, eta badaude joko batzuk
eta moldaketa batzuk ahots ho-
riekin oso interesgarriak dire-
nak. Beste osagai batzuk ere ba-
daude, eta nik uste dut disko
eder bat egin duela. 
Nondik abiatzen zara, Iker,
abestiak sortzerakoan?
I.L.: Orokorrean musikatik abia-
tzen naiz. Batez ere etxean sortu-
tako akorde segida bati melodia
jartzen diot, eta horri saiatzen
naiz letrak jartzen. Adibidez, le-
henengo diskoa Harkaitz Cano-
rekin elkarlanean egin nuen. Nik
musika bidaltzen nion eta berak
letrak bueltan. Bigarren honetan
abesti erdien letrak nik egin di-
tut, eta kolaboratzaile batzuk
izan dira: Beñat Gaztelumendi,
Alaia Martin, Jon Martin... Leire
Ugadik idatzitako letrak izan
dira, disko honetako kasu baka-
rra, gero melodia eta musika jarri
diodana. 
Zein ezberdintasun daude
Lauroba taldearen eta orain
martxan jarri duzun proiek-
tuaren artean?
I.L.: Nik uste dut musikalki ere
saiatu naizela ezberdintzen.
Lauroba elektrikoagoa zen, bi
gitarra elektriko ginen, sinteti-
zadoreek garrantzi handiagoa
zuten. Honek folk kutsu gehia-
go du. Mitxelek adibidez abesti
guztietan isipuekin jotzen du,
eta horrek beste ukitu bat ema-
ten dio. Nahiz eta funtsean nik
egin abesti gehienak bi forma-
tuetan, estilo aldetik nahiko ez-
berdinduta daude bi proiek-
tuak. 
Nola egokitzen da martxan
duzuen proiektu hau hain
handia ez den Alegiako Elizpe
aretora?
I.A.: Nik esango nuke txikia ere
ez dela. Bi formatuetan jotzeko
modukoa da. Badira hainbat
leku agian talde osoarekin ez gi-
natekeenak sartuko. Eta ez ba-
dugu ere musika horrelako bolu-
men maila handietara erama-
ten, badira leku batzuk agian
aproposagoak  izan daitezkee-
nak formatu akustikoan aritze-
ko. Eta nik uste dut Alegiako are-
toa primerakoa dela, bai orain
dugun formaturako, bai akusti-
koan aritzeko ere.
I.L.: Ez dut ezagutzen aretoa,
baina nik bereziki gustukoak di-
tut horrelako lekuak: jendea ese-
rita daudenak, entzutera etor-
tzen direnak, eta soinu egokiare-
kin. Nik esango nuke horiek
direla gehien disfrutatzen ditu-
dan lekuak: areto txiki, kultur
etxe... Aproposenak dira musi-
kak dauzkan ñabardura guztiak
ondo nabarmentzeko. 

Itsaso Etxebeste, Mitxel Longaron, Iker Lauroba, Ander Zubillaga, Leire Berasaluze eta Iñigo Asensio. I.G.L.

«Zortea dut horrelako
banda batekin jotzeko
aukera izateagatik»
IKER LAUROBA ETA IÑIGO ASENSIO
MUSIKARIAK
Eskualdeko musikariak elkartu ditu Iker
Laurobak bere proiektu berrirako. Gustura
dago bandak sortzen duen soinuarekin, eta
baita ere Alegiako Elizpe zinema aretoa
bezalako leku batean emanaldia egiteagatik.

Parrillak badu hiriburu bat
Haragi aurkeztu dute, Haragiaren eta Txingarraren Nazioarteko I. Topaketa; apirilaren
27tik 29ra ospatuko dute, Tolosako Txuletaren Festatik eratorritako proiektua.

Itzea Urkizu Arsuaga

Hamaika urteko bidea osatu
zuen, joan zen abenduan, Tolo-
sako Txuletaren Festak. Parrillan
haragia erretzeko Tolosako tradi-
zio eta esku onaren bidetik hasi-
takoa, belaunaldi berriei eta sek-
torearen profesionalizatzeari be-
gira jarri dute azken urteotan, eta
soka horri tiraka iritsiko da, dato-
rren apirilaren 27tik 29ra, Hara-
gia. «Bertakoa eta atzerrikoa, eta
lanbideari eskainitakoa nahiz
herrikoia» izango dela nabar-
mendu du Olatz Peon Tolosako
alkateak aurkezpenean eta, adar
horietara guztietara heltzeko,
hiru erakunderen elkarlanak gor-
puztu du, «bakarra» izango den
hitzordua: Tolosako Udala, Bas-
que Culinary Center eta Eusko
Jaurlaritzako HAZI eskuz esku
ari dira.
Abenduko zubiko ospakizuna

ordezkatzeko sortu dute Haragi,
baina baita bere mugak zabaltze-
ko ere. Horrela, topaketa berria
«nazioarteko joera gastronomiko
nagusietan» txertatu dute age-
rraldian. Hiru helburu zehatz
azaldu dituzte, gainera: Tolosako
parrilleroen lana errekonozitzea;
horien lana nazioartean susta-
tzea, munduko onenekin eskuz
esku aritu daitezkeela erakutsiz;
eta Haragi nazioarteko topagune
bilakatzea.
Joxe Mari Aizega BCCko zu-

zendari nagusiak azpimarratu
duenaren bidetik, «gastronomia-
ren ikuspegia asko zabaldu da»
azken urteotan: «Gastronomia ez
dira, soilik, Michelin izarrak edo
goi mailako sukaldaritza. Gastro-
nomia da tradizioa eta berrikun-

tza, betiko jatetxeak eta goi mai-
lakoak eta, zentzu horretan, Eus-
kal Herrian pribilegiatuak gara,
hori guztia gure nortasunaren
zati delako». 
Eta, hain justu, horri guztiari

erantzungo dio Haragi topake-
tak: sektoreko adituentzako sin-
posio bat izango da, hilaren 27an,
BCCn bertan, baina, jarraian, To-
losak hartuko ditu hiria nazioar-
tean kokatzeko hitzorduak, ikas-
kuntzaren, prestatzearen, usain-
tzearen eta dastatzearen bidetik.
Erakundeetako ordezkariek

iragarri dute, Haragi hitzordu
errepikaezina izango dela, beste-
ak beste, nazioarteko punta-pun-

Tolosako Udalak, Basque Culinary Center-ek eta HAZI fundazioak elkarlanean ondu dute egitasmoa. ITZEA URKIZU

MENDETAKO TXINGARRA

Tolosan 1788an hasi ziren ganadu
azokak ospatzen, eta 1850. urtean
hartu zuen, hitzordua, orduko Justi-
zia plaza –Euskal Herria plaza–. Gi-
zartearen modernizazioak, ordea,
landagunean gero eta idi gutxiago
erabiltzea ekarri zuen, eta horrek
eman zion bide, txuleten tradizioari:
parrilleroek idi txuleta erre zuten,
estreinakoz, Tolosan.

Parrillaren erabileran ere, aitzin-
dari izan ziren tolosarrak. Antza,
burdingintzan du jatorria, jakiak
prestatzeko modu horrek. Ordea,
Tolosako parrilleroek teknika gehi-
tu zioten horri. Batetik, Tolosan
sortu zuten parrilla etzana, gaur
egun nazioartean ezagun dena;
koipea sutara ez erortzea du helbu-
ru. 

Halaber, parrilla irekia –beroa
kontzentratzen ez duena–eta
itxia –su bizikoa–erabiltzeko ohi-
tura ere horren bidetik sortu ziren. 

tako parrilleroak bertaratuko di-
relako, topaketara. Haragizaleek
bi gune markatu beharko dituzte
gorriz, HARAGI topaketaz goza-
tzeko: Euskal Herria plaza –garai
batean ganadu feriak ospatzen
zituzten plaza– eta Zerkausia –
orain arte Txuletaren Festa hartu
duen gunea–.
Hamabi parrilla-aditu ariko

dira eta, horietako 4, ozeanoz
bestaldetik iritsiko dira: Dante
Ferrero Mexikon bizi den argen-
tinarrak behiaren showa egingo
du Euskal Herria plazan, eta 24
orduz behi bat erreko du; Jeffer-
son Rueda brasildarrak eta Ren-
zo Garibaldi perutarrak, berriz,
txerria erreko dute; azkenik, Pa-
blo Rivero argentinarrak arku-
mea erreko du.
Munduko gastronomiaz gain,

noski, Tolosako txuletak ere tarte
nabarmena izango du, eta Bu-
rruntzi, Botarri, Casa Nicolas eta
Casa Julian erretegietako parri-
lleroek bi otordu eskainiko dituz-
te, Zerkausiko jantoki erraldoian,
Jayne Hardcastle-en, Juan Anto-
nio Zalduaren, Jose Gordonen
eta Pablo Riveroren laguntzaz:
ostiral iluntzekoa eta larunbat
eguerdikoa. Azkenik, Zerkausia
bera hitzaldi eta jakintzaren txo-
ko ere bilakatuko da egunotan.

EGITARAUA ETA INFORMAZIOA
Apirilaren 27a, ostirala

09:00-14:30.Haragi adituen sinpo-
sioa, Basque Culinary Center-eko
auditorioan. Mikel Zeberio, Jefferson
Rueda, Dante Ferrero, Jayne Hard-
castle, Renzo Garibaldi, Pablo Rivero,
Jose Gordon, Juan Antonio Zaldua
eta Mikel Zeberio ariko dira. 

21:00.Haragi topaketaren inaugu-
razio afaria, Zerkausian. Tolosako
erretegiek eskainiko dute, Txuleta-
ren Festako tradiziozko menua. 45
euro ordaindu beharko da. Txartelak
eskuragarri dira, Tolosaldea Tour-en.  

Apirilaren 28a, larunbata

09:00.Tolosako Euskal Herria pla-
zan, jendaurreko haragi-erretzeei
ekingo diete:
- Pablo Riverok (Argentina) bertako
arkumeak erreko ditu, eta eguer-
dian izango da dastatzea. 
- Jefferson Ruedak (Brasil) txerria
erreko du, eta afalorduan dastatu
ahal izango da. 
- Renzo Garibaldik (Peru) txerria
erreko du, eta afalorduan dastatu
ahal izango da. 
- Dante Ferrerok (Mexiko-Argenti-
na) behiaren showaegingo du: 24
orduan erreko du behi bat. Hurrengo
egunean izango da dastatzea.

11:00.Haragi ikasgela, Zerkausian.
Hitzaldiak, prestakuntza saioak eta
dastatzeak egingo dituzte. Gonbi-
datu bereziak: Jose Gordon, Juan
Antonio Zaldua eta Jayne Hardcas-
tle. 

14:00.Herri bazkaria izango da, Zer-
kausian, 200 pertsonarentzat. Tolo-
sako erretegiak (Botarri, Burruntzi,
Casa Nicolas eta Casa Julian)  eta
gonbidatuak elkarlanean ariko dira
txuletak erretzen. Menu zehatza
osatzen ari dira oraindik. 

19:30.Tolosako erretegiei omenal-
dia, Topic zentroan, haien lanagatik
eta ibilbideagatik. 

Apirilaren 29a, igandea

12:00.Parrillan 24 orduz erre eta
gero, Dante Ferreroren behi showa
biribilduko dute, dastatzearekin,
Euskal Herria plazan. 

***INFORMAZIOA

Webgunea.Haragiaren eta Txinga-
rraren nazioarteko I. topaketari bu-
ruzko informazio osoa bildu dute
www.haragi.eus atarian
Txartelak.Tolosaldea Tour-en:
tour@tolosaldea.eus-era idatzita
edo 943 69 74 13ra deituta.



Txapela kentzekoak

160 urte bete ditu Boinas Eloseguik, eta lantegiaren eta sortzailearen historia
liburu batean bildu dute, Paco Lizarralde eta Joseba Urretabizkaia tolosarrek. 

Itzea Urkizu Arsuaga

O hi baino txapel
eta txapeldun
gehiago ikus zi-
tezkeen, joan den
ostiralean, Tolo-
sako udaletxeko

pleno aretoan. Hitzorduak mere-
zi zuen hainbeste, eta hala berre-
tsi zuen aretoan elkartutako –eta
kanpoan geratutako– jendetzak.
Tolosako Boinas Elosegui enpre-
sak 160 urte bete ditu, eta Paco
Lizarralde eta Joseba Urretabiz-
kaia tolosarrek liburu bat argita-
ratu dute, efemeride dirdira-
tsuaren harira. 
Udaletxera sartzerako, ahoz

gora irakurritako historia zatiek
harrera egin zieten herritarrei,
eskaileretan gora, eta ordezkari
politikoek, egileek, langile eta
langile ohien nahiz senideek bat
egin zuten, liburu berriaren aur-
kezpenean. 

Olatz Peon alkateak hartu
zuen hitza, Boinas Eloseguiren
«tradizioa, baina mundura begi-
ratzeko gaitasuna» azpimarra-
tuz: «Boinas Elosegui gure sinbo-
logiari oso lotuta egon izan da
beti, txapelaren bitartez, eta hala
egoten jarraitzen du». 
Denis Itxaso Kultura, Turis-

mo, Gazteria eta Kirol diputa-
tuak, berriz, Boinas Eloseguiren
industria izaera azpimarratu
nahi izan zuen, eta baita txapela-
ren garrantzia berretsi ere: «Gau-
za gutxi egongo dira, txapela bai-
no euskaldunagoak».

ARRASTOA UTZI ZUEN
ENPRESARIA
«Ez da erraza lantegi batek hain-
beste urteri, garairi eta aldaketa-
ri bizirautea eta, hori, lanaren
erakusle da», azpimarratu zuen
Paco Lizarralde liburuaren idaz-
leak. Boinas Elosegui enbaxado-
re izan dela ere gehitu zuen, eta

ez soilik Tolosakoa: «Baita Gi-
puzkoako eta Euskal Herriko en-
baxadore ere». 
Dena den, liburua nahiz eta

lantegiaren urteurrenaren aitza-
kian sortu, Lizarralderen lana
enpresaren sortzaileari omenal-
di bat da: «Euskal Herria ezin da
ulertu txapelik gabe, eta Europa-
ko herrialde askok txapelarekin
lotzen dute Euskal Herria. Hori,
hein handi batean, Antonio Elo-
segiri esker gertatu da». 
Enpresari nabarmena izan

zen, Lizarralderen ustez; «Eus-
kal Herriko onenetarikoa». Bes-
teak beste, gau eskola bat sortu
zuen langileentzat; irabazi eko-
nomikoen %25 langileentzako
gordetzen zuen; langile bakoi-
tzari 25 zentimo bideratzen ziz-
kion, gizarte segurantza propio
batera; eta berak ordaintzen zi-
tuen langileen sendagile eta an-
tzeko zerbitzuak. 
Gizon katoliko eta fededuna

izanagatik, Antonio Elosegi au-
rrerakoia izan zen bere garaira-
ko, eta hainbat titulu eta kargu
eskaini zizkioten; Leon XIII.a
aita santuak, esaterako, enpresa-
ri eredugarritzat aurkeztu zuen.
Elosegik, ordea, uko egin zien es-
kainitako ia titulu guztiei, biri
izan ezik: Tolosako alkate kar-
guari (1867-1968) eta foru diputa-
tu karguari. 
Horrela, «bere heriotza oso al-

biste garrantzitsua» izan zela az-
pimarratu zuen Lizarraldek eta,
horren erakusgarri, bere izena ja-
rri ziotela herriko kale bati; gaur
egungo Korreo kaleari. 
Urterik loriatsuenetan, Boinas

Elosegui lantegia egunean 3.000
txapel ekoiztera iritsi zen, 280
langilerekin, eta, gaur egun
ekoizpena asko murriztu duten
arren, aspaldiko teknika berbera
baliatzen dute, egunero, pieza
bakarreko txapela tolosarrak
ekoizteko. 

BIOGRAFIA ASKOREN ATERPE
Boinas Elosegui enpresa bat bai-
no askoz ere gehiago izan da, to-
losar askorentzat. Hala azaldu
zuten, behinik behin, Pili La-
rrauri eta Kote Prados langileek. 
Boinas Eloseguik «historia

egin» duela azaldu zuen Pili La-
rraurik, eta historia hori ezin
dela ulertu, emakumerik gabe:
«Historia egingo zutela pentsatu
ez zuten emakumeak hasi ziren
lanean, emakume indartsuak.
Gero, emakume lehiakor eta
alaien belaunaldia iritsi zen, eta
ulertu zuten, bateragarria zela
lan egitea eta ondo pasatzea. Be-
launaldi truke haietatik sortuta-
ko sareak bizirik daude oraindik,
eta emakume horien guztien
lana errealitate bat da. Boinas
Eloseguik urrezko letraz josia da-
rama emakumehitza». 
Kote Pradosek, berriz, bere bi-

zitzaren historiaren bidetik bizi
izan du, lantegiarena: «Aita 14
urterekin hasi zen Boinas Elose-
guin, eta han hartu zuen erreti-
roa. Arrebak 42 daramatza, eta
nik 36. Gogoan dut, aitari bazka-
ria eramatera nola joaten nin-
tzen, Santa Maria kaleko lantegi-
ra (...). Elosegi familiari eskerrak
eman nahi dizkiogu, langileen
alde egin dutenagatik. Enpresa
guztietan bezala, gurean ere izan
dira ika-mika txikiak, baina au-
rrera jarraitzeko ahal duten guz-
tia egin izan dute beti». 
Paco Lizarralderen eta Joseba

Urretabizkaiaren liburuaren
bide beretik, Nik ere txapela
maite dut erakusketa zabaldu
dute Aranburu jauregian, eta da-
toren ekainaren 2ra bitarte izan-
go da zabalik. Liburua, berriz,
Aranburu eta Babel liburu den-
detan izango da eskuragarri, 30
euroan; 500 ale inprimatu dituz-
te. 

Liburuarekin batera, ‘Nik ere maite dut txapela’ erakusketa zabaldu dute, Aranburu jauregian, datorren ekainaren 2ra bitarte. ITZEA URKIZU ARSUAGA

XIX. MENDEAZ
GEROZTIKO
SINBOLOA

Euskal herritarrak txapelarik gabe
bizi izan izan ziren, XIX. mendera bi-
tarte, Mikel Alberdi Zumalakarregi
museoko arduradunak azaldu zue-
nez: «Jatorria ez dago argi, askok
Alemania izan litekeela dioten
arren. Dena den, gure ingurura Piri-
nioetatik iritsi zen». Zumalakarre-
gik praktikotzat jo zuela-eta, I. Ge-
rra Karlistak zabaldu zuen txapela
eta, haien bidetik, liberalek nahiz
mikeleteek ere baliatu zuten. II. Ge-
rra Karlistako ia txapel guztiak To-
losako Boinas Eloseguin egin zituz-
ten. Ormaiztegiko Zumalakarregi
museoan ikusgai dira, txapel horie-
tako hainbat.

Festa batzordearen
bilera bihar,
19:00etan, udaletxean
IBARRA // Festa batzordeak bile-
ra deitu du biharko, hilak 19.
19:00etan bilduko dira udaletxe-
ko batzar aretoan. Bileran txupi-
nazoa, kuadrillen bazkaria eta
piperra; musika taldeak; jaiak
eta berdintasuna; eta jaietako
boluntarioen zerrenda izango
dituzte hizpide. Ibarrako festak
abuztuaren 23tik 27ra ospatuko
dituzte aurten.

Niresku eskolak
antolatutako
lehiaketa
IBARRA // Ibarrako Marce Tena
margolariaren Niresku eskolak
pintura lehiaketa antolatu du
bosgarren aldiz. Apirilaren 29an
izango da eta aurten San Inazio
auzoaren 50. urteurrena izango
da jorratu behar duten gaia. Ur-
tero bezala, lanak egunean ber-
tan eta kalean egin beharko di-
tuzte 17 urte bitarteko gazteek.
Izen ematea zabalik dago jada
647 96 19 15 telefonora deituta
edo marcetena72@gmail.com
helbidera idatzita.

Txirrita elkartearen
40. urteurrena
ospatzeko eguna
LIZARTZA // Txirrita elkarteak 
40 urte betetzen ditu aurten 
eta hori dela eta egun osoko fes-
ta antolatu dute maiatzaren
12rako. 12:30ean kalejira 
egongo da Isk&bila txarangare-
kin, elkarte ingurua eta plazan,
14:30ean 40. urteurreneko 
bazkaria egingo dute, 18:00etan
toka txapelketa egingo dute, 
plazan, eta bukatzeko,
20:00etan, parrillada eta 
barrikote irekia egingo dute 
plazan.

‘Ataria’-ren urtebeteko
harpidetza, euskara ikasteko
Ibarrako Udalak laugarren urtez ordainduko die urtebeteko kuota euskara
ikasten ari diren herritarrei; 32 dira ekimenarekin bat egin duten ibartarrak

Rebeka Calvo Ibarra

Ibarrako Udalak ATARIA-ko urte-
beteko harpidetza ordainduko
die euskara ikasten ari diren
ibartarrei laugarren urtez. Aur-
ten bada berrikuntzarik gainera,
orain arte Aitzol udal euskalte-
gian ikasten zutenei irekitako
egitasmoa zen eta orain deialdia
zabaldu eta beste edozein leku-
tan ikasten ari direnei ere or-
dainduko diete harpidetza.
«Aurten inoizko kopururik al-
tuena dugu, 32 harpidetza egin-
go baititugu», esan du Tomas
Ugaldebere euskara teknikariak.
Ekimenaren garrantziaz hitz

egin du Ugaldeberek: «Euskara
ikastea doakoa izan behar duela
uste dugu eta era berean, ari di-
ren horiei baliabideak eman be-
har zaizkie. Euskararen mundua
gerturatu behar zaie eta ATARIA

oso baliagarria da horretarako.
Euskaltegian praktikatzen du-
ten hori eta testuetan ikusten
duten hori, eguneroko testueta-
ra ekarri ahal dute ATARIA-ri es-
ker». Ekimenak euskara kalera
ateratzeko bidea irekitzen duela
ere uste du teknikariak. «Euska-
ra ez da eskolan edo euskalte-
gian ikasten duten hori bakarrik,
egunerokoan ikusten den zer-
bait da, egunerokorako balio du,
eta horren aldeko apustua egin
du udalak», esan du. 
Era berean, euskarazko komu-

nikabideak indartzeko baliatu
nahi izan du apustua Ibarrako
Udalak: «ATARIA indartzeko au-

kera ere ematen du honek».
Ugaldeberek esan duenez, aurre-
ko urteetan harpidetza jaso du-
ten hainbat pertsonen iritziak ja-
sotzeko aukera izan dute eta oso
balorazio ona egin dutela esan
du. «Mintzalagun taldeetan ikas-
le askok erabiltzen dute ATARIA.
Albisteak irakurri eta solasteko
erabili izan dute, oso interesga-
rria da hori. Herritarren bat edo
bestek ere idatzi digu eskerrak
emanez, esperientzia positiboa
izan delako, eta gu ere oso pozik
gaude», argitu du.
Ez da hori dena den, udalak

euskararen alde egiten duen
apustu bakarra. Auzoko progra-
ma aipatu du teknikariak, horien

artean. «Auzoko programak eus-
kara ez dakien oro euskara da-
kienarekin elkartzeko aukera
ematen du. Mintzalagun antze-
ko bat da, baina hastapeneko
pausoetatik hasita», esan du. Era
berean, Galtzaundi euskara tal-
dearekin batera, Mintzalaguna
sustatzen laguntzen du.

IKASTEN LAGUNTZEKO 
Euskara ikasten ari direnei la-
guntzeko bide horretan bi urte
dira jada udalak %100eko lagun-
tza ematen diela horretan ari di-
ren ibartar guztiei. «Oso emaitza
positiboak eman ditu eta geroz
eta jende gehiago animatzen da
ikastera». 

Euskaraldia ere aipatu du eus-
kara teknikariak, talde eragilea
sortzen ari dira eta euskararen
erabileraren sustapenera begira
jarriko da. 
Izan ere, Galtzaundik, Uemak

eta Euskararen Klusterrak egin-
dako azterketako datuek diote
Ibarran euskararen erabilerak
behera egin duela, eta kezkatuta
daude. «Datuak ez dira oso posi-
tiboak izan. Herritarren erdiak,
%48,10ak, erabiltzen du euskara
kalean eta ezagutza %72koa da,
salto handia dago hor. Orain arte
erabileran beti egon gara
%50etik gora, 2016ean %56koa
zen datua, hor eragin behar
dugu». 

Euskara ikasten ari diren 32 ibartarrek urtebetez jasoko dute ‘Ataria’ Ibarrako Udalaren ekimenari esker. R. CALVO

Baliarrainek ere badu
bere harri baldarra

Jokin Garmendiaren etxean Ibiur Harria ikusi eta probatu ondoren, 
hainbat harri-jasotzailek txapelketa egiteko modukoa dela erabaki dute  

Asier Imaz Baliarrain

A mezketak Albisuri
Handia duen be-
zala, Baliarrainek
Ibiur Harria dau-
ka. Harri-jasotzai-
leek badute, beraz,

beste harri baldar bat eta beste
txapelketa bat. Abuztuaren
15ean, Baliarraingo festen ba-
rruan jokatuko da, 18:00etan. 
Jokin Garmendiaren harrika-

da izan da dena. Finago esanda,
burutazioa. «Beti entzun izan
dut beheko baserri batean Ibiur
izeneko harria bazela. Gero, ur-
tegiak tapatu zuen». Baliarrain-
darrak, bere buruari, Ibiur Urte-
gitik harriren bat atera beharra
zuela esaten zion. Eta nonbait,
iazko festetarako lanak eginak
zituen Garmendiak: «Urdaiazpi-
ko bat jarri nahi zuten festetan,

bere pisua asmatuz gero saritan
emateko. Nik etxean harri bat
banuela esan nien, eta haren pi-
sua asmatuz gero, saritan ur-
daiazpikoa emateko. Ideia gus-
tatu zitzaien eta horrela egin ge-
nuen». 400 euro bat bildu ziren,
eta pisu zehatza bi jokalarik as-
matu zuten: 158 kilo t’erdi. 
Erabilera horren bidea agortu-

ta, beste burutazio bat izan zuen
Jokin Garmendiak: «Herriko
plazan jarri aurretik ez nuen pi-
satu harria, eta hainbeste kilo zi-
tuenik ez nuen uste. Lagunekin
hitz egiten, txapelketa bat egite-
ko modukoa zela ikusi genuen,
jende pixka bat ekarriko zuelako
festetara». Uxarbe eta Jose Anjel
Sarasola harri-jasotzaile ohiekin
hitz egin zuen Garmendiak. Izan
ere, baliarraindarra herri kirol
munduan ez da arrotza; besteak
beste, trontzan ibilia baita. «Ha-

sierako momentutik laguntzeko
prest azaldu ziren biak», dio Gar-
mendiak. Sarasolak eta Uxarbek
hainbat harri-jasotzaileri deitu
zieten, harria ikustera eta proba-
tzera joateko esanaz. Martxoa-
ren 10ean gerturatu ziren guz-
tiak Baliarrainera, eta «nahiko
animatuta» geratu zirela dio Jo-
kin Garmendiak.

ERABAKIA HARTZEKO UNEA
Harria ikusten zuten lehen aldia
zen. Garmendiaren garajean bu-
rua sartu zutenean, denei hitz
batek alde egin zuen: «Luzea».
Agian luzeegia eta guzti. Juan
Jose Unanue Goenatxo II.a bere
mutilekin joan zen ikustera, eta
hasiera batean txapelketarena ez
zuen argi ikusten: «Luze samarra
da, eta harri baldarra izateko as-
tun samarra. Helduleku onak
dauzka, baina hala ere oso luzea

geratzen da». Harri-jasotzaile
ohiak erabakia mutilen esku utzi
zuen, eta hauek beroketa lanak
egiten hasi ziren. «Zaldibian ere
bada harri luze samar bat, eta
han ez dute txapelketarik antola-
tzen. Erakustaldi moduan anto-
latzen dute jaialdia, bi harri-jaso-
tzaile eramanda. Ezagutzera
emateko aukera bat izan daiteke,
eta gero, urte batzuetara antola-
tu txapelketa», gaineratu zuen
Goenatxo II.a-k. 
Xabier Aranburu Guzta izan

zen Ibiur Harria jaso zuen lehen
harri-jasotzailea. «Historiarako
geratuko duk hori», esan zioten
aldamenetik. «Harri zeharo al-
drebesa iruditu zait lehen mo-
mentutik. Lehen jasoaldian oso
eroso heldu diot, baina handik
aurrera ez nion nahi bezalako
erosotasunik aurkitzen», esan
zuen berak. Gauza batekin harri-

tuta gelditu zela ere onartu zuen
Guzta-k: «Den astunerako oso
estua ikusten dut. Gero, buru al-
dea dezentekoa dauka, eta gerri
aldean sartzeko oso deserosoa da
guretzat». Gerrialde erosoko ha-
rri-jasotzaileentzat lanak atera-
tzerako garaian izan ziren. Gorka
Etxeberriak, aldiz, kilotan de-
zente gutxiagoko harri-jasotzai-
leak, elegante ateratzen zuen ha-
rria lurretik. Hortik aurrera, or-
dea, besteak errazago moldatzen
ziren. «Behin ateraz gero molda-
tzen gara, bai kolpe batzuk ema-
ten eta baita goian sartzen ere»,
zioen Guzta-k. 
Iban Ugartemendia ere Balia-

rrainen izan zen: «Ikusi dudane-
an oso luzea zela etorri zait buru-
ra. Helduleku ona dauka, ordea,
eta horrek salbatzen du, bestela
ezinezkoa izango litzateke atera-
tzea». Hernialdeko harri-jaso-
tzaileak bi jasoaldi dotore eman
zizkion Ibiur Harriari: «Gaur
dena ondo joaten zaizu eta he-
mendik 15 egunera lurretik ezin
atera geratzen zara. Harri baldar
hauek berezitasun eta zailtasun
hori izaten dute». Ikusi eta pro-
batutakoarekin nahiko gustura
geratu zen Ugartemendia, eta
«txapelketa polit bat» egin zite-
keela pentsatzen zuen.  
Aimar Galarragak ere garbi

hitz egin zuen: «Txapelketa egin
daitekeela uste dut». Oriotarrak,
itxuraz, erraz dominatzen zuen
Ibiur Harria, altuera, beso luze
eta indar paregabeari esker. «Lu-
zea izanagatik niretzat ez da
hain txarra. Egia esan nahiko
gustura ibili naiz. Harri baldarre-
tan bigarren astunena izango li-
tzateke, Amezketakoa eta gero.
Pisu pixka bat bada, baina mol-
datuko gara». Galarragak esan
bezala, Albisuri Handik 166 kilo
t’erdi pisatzen ditu. 
Jokin Eizmendi, Joseba Osto-

laza eta Kortaberriere aritu ziren
harriarekin borrokan. Guztien
artean hitz egin ondoren, txapel-
keta egiteko moduko harria zela
erabaki zuten, eta gehienak Ba-
liarrainen izango zirela abuztua-
ren 15ean. Zenbat txanda eta
txanda bakoitzaren iraupena au-
rrerago erabakitzeko geratu zi-
ren, plazara atera aurretik beste
entrenamendu saio bat egitea ko-
meni zela esanaz. Bertan eraba-
kiko dituzte harri-jasotzaileek
zein baldintzatan ariko diren I.
Ibiur Harriaren Txapelketan.

Ezkerretik eskuinera: Jokin Eizmendi, ‘Guzta’, Haimar Galarraga, Joseba Ostolaza, Iban Ugartemendia eta ‘ Kortaberri’. Beheran, Gorka Etxeberria. A. IMAZ

«Beheko baserri
batean bazen Ibiur
Harria, baina urtegiak
tapatu zuen»
JOKIN GARMENDIA
ANTOLATZAILEA



Elkartasun afaria
Afrikaren alde 
Apirilaren 26an izango da Amasako Hika jatetxe
txakolindegian, bertan biltzen duten diruarekin Kenyako 
hamabi emakumeri sukaldari ikasketetan lagunduko zaie 

I. Terradillos Amasa-Villabona

Harambee elkarteak martxan ja-
rritako proiektua da Afrika elka-
rrekin bai izenekoa. Ostalaritza-
ren munduko Gipuzkoako hogei
profesional inguruk hartuko dute
parte, eta tartean, Tolosaldeko
hainbatek: Afaria izango den
Amasako Hika jatetxeko Roberto
Ruiz, Tolosako Nicolas jatetxeko
Xabi Ruiz, Casinoko Iñaki Lopete-
gi eta Rafa Gorrotxategi, Ibarrako
Joxe Mari Barriola harakina eta
Amasa-Villabonako Aitzol jate-
txeko Imanol eta Arantxa.
Juan Karlos Mujika gobernuz

kanpoko erakundearen lagun-
tzaile eta proiektuaren koordi-
natzaileak ekimenaren nondik
norakoak azaldu ditu: «Kenyan
bi sukaldaritza eskola dituzte,
baina askok zailtasunak izaten
dituzte bai ikasten hasteko bai
eta jarraitzeko ere; horregatik su-
kaldaritza ikasi nahi dutenekin
eta hemengo sukaldariekin no-
labaiteko zubia egiteko ideia po-
lita iruditu zitzaigun». Bada, su-
kaldariei proposatu zieten as-
moa eta 20 sukaldari baino
gehiagok egin du bat era batera
edo bestera laguntzeko.
Ekimen desberdinak burutu-

ko dira, eta horietan nabarmen-

tzekoak antolatuko dituzten bi
elkartasun afariak. Horietako
bat Amasan izango da, apirilaren
26an, Hika txakolindegian. Afri-
kar menua prestatuko dute, eta
batzen duten dirua proiektura
bideratuko dute. Bigarren afaria
Irunen izango da. Hamar sukal-
darik hartuko dute parte bi afa-
rietan, eta postreak, esaterako,
Rafa Gorrotxategik egingo ditu.
Bederatzi afariez gain, beste-

lako ekimenak ere pentsatu di-
tuzte sukaldariek parte hartu
edo laguntzeko. Esaterako, Or-
maiztegiko sukaldari batek be-
rak ematen dituen sukaldaritza-
ko eskoletan lortutakoaren zati
bat bideratuko du proiektura.
Ekimenarekin 12 emakumeri

sukaldari izateko prestakuntza
izaten lagunduko zaie. «Horrek
autonomia handia ematen die,
jatetxe edo hotel batean lan egi-
teko, bere familia aurrera atera-
tzeko, izan ere, Harambee elkar-
tetik argi duguna da beharra
duen lurraldera bideratu behar
dela laguntza, bertako egoera
hobetzen joateko», dio Mujikak.
12.000 euro bildu nahi dituzte
ekimen honekin, eta diru horre-
kin 12 emakumerentzako hiru
urterako ikasketak ordaintzea
lortuko dutela azaldu dute.
Elkartasun afarietan parte har-

tzeko 45 euro ordainduko behar-
ko da, eta izena emateko elkarre-
kinbai@harambee.es helbidera
idatzi daiteke edo 689272990an.

Ekimenean sinistu duten norbanakoetako batzuk. IÑAKI LOPETEGI

ASTEAZKENA 18
AGENDA

Deialdiak

Amasa-Villabona.Cantando bajo la
lluviafilma. Santtio Zine Kluba. Sa-
rrera doan. 17:00etan, Gurea antzo-
kian.
Amasa-Villabona eta Tolosa.Osa-
suna bermatu, erraustegia gelditu
elkarretaratzeak. Errausketaren
Aurkako Mugimenduak kontzentra-
zioak deitu ditu Gipuzkoako anbula-
torioetan. Osasuna bermatu,
erraustegia gelditu lemapean. He-
rritarrak mobilizatzera gonbidatu
nahi ditu, 19:00etan. 
Irura. Irurako Plazako eskolan Hirutik
batPeruko mendietako espedizioa-
ren inguruko ikus-entzunezkoa,
18:30ean.
Tolosa.Bidaia burubideetan barre-
na, hitzaldia. Pentsatu ere ondoen
oinez egiten duenez, bidaiaren mu-
gimendua eta lekualdatzea beti
gertatzen zaio hausnarketarako
leku eta une emankorra. Lujanbiok,
besteak beste, Australia edo Kana-
da zeharkatu ditu bakarrik bidaiatuz.
Maialen Lujanbioren eskutik.
19:30ean, Topic-en.

ATARIA IRRATIA
09:00-11:00. Pasahitza.
Eskualdeko berriak, Iker Ibarluzea-
rekin eguraldia, Oskar Tenarekin ar-
tearen txokoa, Tolosaldea Garatze-
nen tartea.  
11:00-12:00. Eutsi goiari.
Kirol albisteak.
12:00-13:00. Entzuteko jaioak.
Musika saioa.
15:00. Playback Ataria.Adrianna

Gaultier DJaren musika saioa.
16:00-18:00. Zebrabidea. Arrosa
Sarearen magazina.
18:00-20:00. Goizeko saioak 
utzitako onena. 
20:00. (H)ari naizela.
Imanol Artolak, felixek, gidatutako
bertso saioa.

28 KANALA
12:30. Onein.
13:30.Gaurkoan Tolosaldetik.
17:30. Gaurkoan Tolosaldetik.
21:30.Gaurkoan Tolosaldetik.
22:00. Elikatuz (Edari begetalak).
22:30. Ur eta lur.
23:30. Gaurkoan Tolosaldetik.

FARMAZIAK

Gaur

IBARRA.Egunekoa.
Lejeune Maset, L. Euskal Herria, 24.
Telefonoa: 943 673274.

TOLOSA. Gauekoa.
Morant Barber, R. 
Zabalarreta lorategiak, 1. 
Telefonoa: 943 673849.

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

www.ataria.eusASTEAZKENA, 2018KO APIRILAK 18
Argitaratzailea: 
Tolosaldeko Komunikazio Taldea SM
Lege Gordailua: SS-1323-2013
Koordinatzailea: Naiara Roldan de Aranguiz
Kudeatzailea: Iban Urdapilleta Alkizalete
Egoitza: San Esteban, 20, Tolosa.
Telefonoa:943 65 56 95. 
E-posta:ataria@ataria.eus
Publizitatea: 661 678 818. publi@ataria.eus

Tolosa: 687 410 082. tolosa@ataria.eus 
Villabona-Aiztondo:687 410 022. 
villabona-aiztondo@ataria.eus
Anoetaldea:687 410 022.
anoetaldea@ataria.eus
Ibarraldea:687 410 118. ibarraldea@ataria.eus 
Alegialdea: 687 410 034.
alegialdea@ataria.eus  
Kirolak:673 06 11 32. kirolak@ataria.eus
Bezero arreta zerbitzua: 902 82 02 01 

Tolosaldeko Ataria diruz laguntzen duten erakundeak:
Udalak: Abaltzisketa, Aduna, Albiztur, Alegia, Alkiza, Altzo, Amezketa, Anoeta, Asteasu, Baliarrain,

Belauntza, Berastegi, Berrobi, Bidania-Goiatz, Elduain, Gaztelu, Hernialde, Ibarra, Ikaztegieta, 
Irura, Larraul, Leaburu-Txarama, Lizartza, Orendain, Orexa, Tolosa, Amasa-Villabona eta Zizurkil

Tolosaldeko Komunikazio Taldea SMko kideak:

Tolosaldeko
gizarte 

eragileak

ATARIA IRRATIA
107.6FM

EGURALDIA

GAUR

BIHAR

25º / 14º

23º / 12º


